
Introducción 

A maioría dos intentos de rebati-las supersticións só consideran argumentos racionais; o que non 

impediu que unha gran parte dos membros da nosa sociedade crea nelas. Inspirándonos nas ideas do 

profesor Isaac Amigo, queremos contribuír a unha mellor comprensión da astroloxía, do vampirismo (ou 

de calquera outra superstición), considerándoas unhas crenzas humanas que, como todo comportamento 

humano, non poden entenderse como algo unicamente racional.  

A lóxica da astroloxía 

 Sabemos que os humanos primitivos coñecían as fases da Lúa, o movemento diurno do Sol e o 

movemento nocturno das estrelas; pero estes coñecementos non adquiriron importancia para eles ata que 

os relacionaron coa súa supervivencia: as fases lunares coas mareas, o que facilitaba a pesca; os solsticios 

coas estacións, as emigracións dos animais, a sementeira e a recolleita. Se o ceo inflúe nos fenómenos 

naturais, tamén debería -así deberon razona-los nosos antepasados- influír nos sucesos humanos, por iso 

a astroloxía (que pretendía predeci-la influencia dos astros nos asuntos humanos) e a astronomía (que 

permitía confecciona-los calendarios) eran indistinguibles nos seus comezos. Durante a maior parte da súa 

existencia, os humanos dependeron da caza para a súa subsistencia; por iso mantiveron unha relación 



relixiosa coa fauna como pode verse nas figuras dos animais das cavernas prehistóricas e, probablemente, 

tamén por iso poboaron o ceo con formas de animais que chamamos constelacións; doce delas forman o 

zodíaco: o círculo de animais que chega ata os oito ou nove graos por riba e debaixo da eclíptica.  

Premisas erróneas 

 1º A práctica astrolóxica baséase nun universo no que o centro está na Terra, arredor da que xira 

a Lúa, o Sol, os planetas e as estrelas.  

 2º Dende a Terra, o Sol aparenta ter un movemento circular sobre a esfera das estrelas; cruza, 

neste momento, por vinte constelacións, as doce do zodíaco, Ofiuco, Cetus e seis máis; pero debido á 

precesión dos equinoccios (consecuencia do movemento do eixo da Terra) non sempre foi nin será así. 

Por exemplo, para os nacidos nos días nos que se supón que o Sol atravesa Aries, o Sol atópase 

realmente na constelación de Acuario.  

Ausencia de probas 

Ningún dos numerosos estudios estadísticos realizados demostrou unha relación entre a 

personalidade ou a saúde dunha persoa e o momento no que nace.  

 1ª Os astrólogos atoparon que nace un maior número de músicos en Tauro que en calquera outra 

época do ano. Ocurre o mesmo cos membros de calquera outra profesión; porque nesa época prodúcese 

un maior número de nacementos.  

 2º Os astrólogos acharon que moitas persoas cun coeficiente de intelixencia alto nacen en Xémini, 

Libra ou Acuario. Ocurre o mesmo coa inteligencia media ou baixa; porque os doce signos do zodíaco 

non  tardan o mesmo tempo en cruza-lo ceo.  



 3º Os astrólogos atoparon que a posición de Marte e Saturno no momento da morte de 

duascentas persoas adoitaba coincidir coa posición do Sol no momento do nacemento. Con poucos datos 

prodúcense desviacións ó azar; o efecto desapareceu cando se repetiu o estudio con sete mil.  

 4º Comprobouse que as datas de nacemento de asasinos, persoas normais, e persoas introvertidas 

/ extrovertidas  distribúense ó azar no calendario.  

 5º En doce mil nacementos analizados durante catro anos non se observou ningunha correlación 

entre a frecuencia de nacementos e as fases lunares.  

 6º O número de ingresos nun hospital psiquiátrico aumenta unha mínima porcentaxe (un por cento) 

durante a Lúa chea. Probablemente débese a unha profecía autocumprida. 

 7º En tres mil once prediccións de astrólogos analizadas, a proporción de acertos nunca pasou do 

15 %; que se explica recorrendo a razoamentos perspicaces, linguaxe ambigüa ou información 

privilexiada. Sobre o mesmo tipo de acontecementos, e razoando con sentido común, comprobouse que a 

porcentaxe dos acertos alcanza o 50 %. 

8º ¿Como é posible que algúns xemelgos, nacendo nun intervalo de minutos, poidan ter caracteres 

diferentes e vivir distintos futuros? 

 9º ¿As prediccións astrolóxicas do pasado foron equivocadas, porque non consideraron os astros 

que se descubriron desde que se inventou o telescopio? 

 10º ¿Como se explica que nas grandes catástrofes morran ó mesmo tempo individuos que naceron  

en tódolos signos do zodíaco? 

Por que as persoas cren na astroloxía 



 Malia as falsas premisas e a escasa capacidade de predicción da astroloxía, nos países onde a 

educación abarca a case a totalidade da poboación, dous de cada tres persoas cren ou están interesadas 

nela. E no Eurobarómetro “Os europeos, a ciencia e a tecnoloxía”, de decembro de 2001, o 52,7 % dos 

cidadáns da Unión Europea declaran que a Astroloxía é máis ben científica, o 38,9 % máis ben non 

científica, e non sabe / non contesta o 8,4 %. ¿Como é posible?  

 1º As investigacións dos psicólogos sobre as diferencias entre o comportamento racional e 

emocional  acláranos estas cuestións. A ciencia diríxese ó primeiro, mentres que a superstición e a 

astroloxía ó segundo; e neste importa máis a seguridade ou inseguridade que aporta o discurso e a 

empatía ou antipatía do seu autor, que calquera argumento: por iso resulta imposible rebater con 

argumentos (por definición baseados na razón) asuntos emocionais.  

 2º Os comportamentos supersticiosos pódense reproducir experimentalmente con animais. Unhas 

pombas encerradas nuha gaiola reciben alimento, cada quince segundos, con independencia do seu 

comportamento. Ó cabo de certo tempo os animais amosan comportamentos extraños: unha da voltas, 

outra pica nunha esquina, outras moven a cabeza ou o corpo de certa maneira. A explicación consiste en 

que as pombas asocian a caída da semente co que están facendo no momento, e a asociación refórzase 

porque notan que o gran cae se volven  repeti-lo comportamento. Así compórtanse os humanos, se ocorre 

algo malo despois de pasar debaixo dunha escaleira, cruzarse cun gato negro, ou ser martes e trece (e é 

inevitable porque acontecementos malos e bos ocorren continuamente), reforzarase a crenza. Por se fora 

pouco, os humanos adoitamos recorda-los datos que confirman as nosas crenzas e minimiza-los que as 

cuestionan. 



 3º Os psicólogos demostraron experimentalmente que as persoas tenden a identificarse coas 

descripcións xerais e vagas da súa personalidade: elabóranse dous informes: un cos resultados dun test de 

personalidade feito polo propio suxeito, e outro con afirmacións de validez xeral; pregúntase ó suxeito cal 

se axusta máis á súa personalidade; sorprendentemente, a maioría dos consultados contesta a segunda 

opción. E aínda se fíxo outra variante: dáse un informe positivo, un informe real e un negativo, os 

resultados positivos acéptanse mellor que os negativos ou que os reais. 

 4º Demostrouse que sete de cada dez persoas con trastornos emocionais graves melloran sen 

tratamento ó cabo de dous anos. Se o astrólogo prognostica unha melloría ó cabo de certo tempo ten 

unha alta probabilidade de acertar. 

 5º Unha de cada tres persoas é susceptible ó efecto placebo (o organismo mellora debido á 

factores inactivos); por tanto, calquera cousa que propoña o astrólogo é susceptible de lograr melloras 

terapéuticas. 

 6º Algunhas profecías cúmprense se son cridas. O rumor que un banco vai pechar convertirase 

nun feito se a xente o cre e retira os fondos.  

 7º Os antropólogos observaron que nativos que viven en zonas de pesca fácil non desenvolvían 

prácticas máxicas asociadas á mesma, ó contrario que se a pesca era incerta e conleva risco.Os nosos 

contemporáneos amosan o mesmo comportamento ante situacións impredecibles que lles xeran ansiedade: 

buscan o discurso tranquilizador dun astrólogo, quen con empatía, converte o futuro en controlable.  

O vampirismo 

 A escaseza de tempo da ponencia impidenos tratar racionalmente e polo miúdo moitos fenómenos 



extraños, explicables recorrendo ás ciencias biolóxicas. Proximamente, coa axuda da endocrinoloxía, a 

neuroloxía, a bioquímica ou a toxicoloxía daremos explicacións racionais a fenómenos tan diversos como 

a experiencia mística, as experiencias próximas á morte, ou os falecementos por prácticas de vudú. 

Optamos por expoñer aquí a hipótese coa que a microbioloxía explica o fenómeno do vampirismo.  

Cóntase en Transilvania que existiron homes que, logo de morrer, erguíanse das tumbas, sempre 

pola noite, e mataban a quen encontraban no camiño: son os vampiros, popularizados no cine polo 

Christopher Lee, o actor que maxistralmente interpretou a Drácula. Este ser inmortal non soportaba a luz, 

nen a auga, nen os espellos; paseaba polas noites amosando os seus afiados dentes, e tiña unha ansia 

irreprimible a morde-lo pescozo das súas victimas preferidas: as mulleres. Nalgúns lugares da serra 

ourensá, fálase dun ser en certo modo similar, o lobishome, que, no pasado, fixo tremer de pánico ós 

homes e mulleres nas noites de lúa chea.  

 Hai varias teorías que intentan explica-lo fenómeno dos vampiros, dende a súa relación coa 

porfiria ou coa esquizofrenia ata as interpretacións psicoanalíticas. Expoñeremos, a continuación, a tese do 

neurólogo galego Juán Gómez Alonso, que, logo de investigar en Rumanía durante meses, atopou ó 

culpable destas desordes: un pequeno microbio, o virus da rabia.  

Como os cadáveres, ás veces, aparecían incorruptos, o doutor Gómez Alonso postula que a xente 

identificaba un enfermo vivo con outro xa morto que polas noites se erguía para morder e asasinar. Pero, 

¿por que os vampiros  se compórtan como tales? 

 Recorremos ó mito para coñece-las características físicas e psicolóxicas dos vampiros: adoptan 

unha figura humana ou animal (morcego, lobo, can ou gato), son agresivos, morden, chupan o sangue, 



matan e transmiten o vampirismo coa mordedura; manifestan hipersexualidade, amosan unha expresión 

facial característica (ensinando os dentes), viven de noite e dormen durante o día; e, cando morren, o seu 

cadáver non só é incorruptible, senón tamén mantén o sangue fluído e os membros flexibles.  

 Falemos agora de microbioloxía. A rabia é una zoonose viral trasmitida ó home e a outros 

mamíferos (cans) polos morcegos, que ten uns reservorios nalgúns mamíferos (raposos). O rhabdovirus, 

ou virus rábico, é un RNA virus relativamente pequeno, con forma de bala, que infecta ós humanos cando 

é introducido no corpo pola saliva dunha mordedura. O virus multiplícase no músculo da zona mordida, e 

logo, a través dos nervios periféricos, chega ó sistema  nervioso central; ten predilección polo tronco 

cerebral, o cerebelo e o sistema límbico, e, dentro deste último, polo hipocampo, o hipotálamo e a 

amígdala.. Despois dunha semana da infección, aproximadamente, o doente amosa una sintomatoloxía 

característica: vómitos, ansiedade, diarreas e dores difusas; a ansiedade indúcelle a ter un comportamento 

errante. Nun segundo período de explosión da patoloxía, acontece unha sobrexcitación xeralizada, con 

accesos de furia e contracturas reflexas da musculatura facial; as mandíbulas aprétanse e os labios se 

retráense deixando os dentes ao descuberto; a hidrofobia preséntase nalgúns casos. Nas fases furiosas, os 

enfermos tentan atacar e morder ás persoas. Comportamentos máis primarios, como hipersexualidade, e 

alteración ou inversión dos ciclos sono-vixilia, chegando incluso ao insomnio persistente, son causados 

pola invasión do sistema límbico. O doente deshidrátase, insaliva moito e queda sen case matería fecal; 

esto, unido ao frío de Transilvania, fai que, despois da morte, o cadáver non se descompoña nalgúns 

casos, e apareza incorrupto cando alguén levanta a lápida.  

 A sintomatoloxía da rabia é máis ampla e non tódolos pacientes amosan os mesmos signos e 



síntomas, pero consideramos aceptable o paralelismo entre rabia e vampirismo porque cremos que a xente 

utilizou a imaxinación, e non a ciencia, para explica-las relacións entre os fenómenos que atopaba no seu 

entorno. Coma noutros sucesos, para quen ten fe nas explicacións fantásticas ningunha explicación racional 

lle servirá e toda teoría será inconsistente, excepto a firme crenza  de que os mortos se levantan pola noite 

das tumbas en busca de sangue.  

Didáctica 

 A explicación na aula dos métodos científicos é básica nas clases de ciencias, dende os primeiros 

cursos, pero é algo demasiado abstacto para alumnos de ESO, e probablemente explicalo directamente 

non aporte nada ao pensamento racional do rapaz.  

 Nesta ponencia comentamos dous casos de confrontación do pensamento racional co pensamento 

máxico: a astroloxía e o vampirismo. Son temas moi atractivos para os adolescentes, precisamente por ser 

un punto de unión de dúas formas diferentes de explica-los fenómenos naturais. Ímo-lo a aproveitar para 

que o alumnado comprenda a forma de operar en ciencia.  

 Para cursos como 2º ou 3º de ESO, propoñemos traballar por grupos con estes dous temas,  

dende calquera das áreas das ciencias da natureza. Podemos dividi-lo alumnado da clase deste xeito: 

* Defensores da teoría mitolóxica do vampirismo. Sería bo seleccionar a alumnos que habitualmente 

respondan ben ás argumentacións científicas. Previamente, preparamos aos alumnos para que representen 

o papel que lles asinamos. É suficiente para este grupo catro ou cinco alumnos.  

* Postulantes da teoría científica do vampirismo. Dámoslle varias fichas que falen dos sistema nervioso, do 

sistema límbico e a descrición de dúas ou tres enfermidades que afecten ao sistema nervioso, entre elas, a 



rabia. Deixamos que preparen á súa defensa durante trinta minutos e que seleccionen a explicación que 

máis se adapte aos vampiros. Á maioría dos alumnos incluirémolos neste grupo, asinándolles papeis de 

médicos, científicos, neurólogos, etc. .  

* Designamos un ou dous observadores que recollan as ideas básicas que vaian xurdindo. 

 Logo do debate, durante uns vinte minutos, é normal, que sen a intervención do profesor, saian as 

palabras experimento, comprobación, demostración. Cando os alumnos, por sí mesmos, teñan indicado 

que consideran básica a comprobación, é o momento para que o profesor comente dende un punto de 

vista teórico as metodoloxías que emprega a ciencia.  

Conclusións 

 Os experimentos efectuados polos sociólogos amosaron que se dous grupos manteñen opinións 

contrapostas respecto a un tema, a radicalización dun induce á radicalización doutro, aínda  que fora 

inicialmente moderado. Deducimos que a argumentación científica difícilmente conseguirá cambiar unha 

crenza aceptada pola maior parte da poboación;  é nas escolas e nos institutos onde se decidirá o futuro, 

porque neles os nenos e xoves deben aprenden a utilizar un método para adquirir coñecemento, e está nas 

mans dos seus mestres e profesores que este sexa dogmático e emocional ou crítico e racional.  

